
QURILISH OBYEKTI SMETA 
NARXLARINI ANIQLASHDAGI 
MUAMMOLAR VA ULARNING 

OQIBATLARI

Asadova Maftuna Sa’dullaevna
Toshkent arxitektura qurilish universiteti 

“Iqtisodiyot va ko‘chmas mulk” kafedrasi katta o‘qituvchisi
ORCID: 0000-0002-5603-5814

Annotatsiya: Mazkur maqolada qurilish tarmog‘ida amalga oshirilayotgan ishlar va ko‘rsatilayotgan xizmatlarning milliy 
iqtisodiyotning boshqa tarmoqlari bilan o‘zaro integratsiyasi hamda zamonaviy texnologiyalarni joriy etishning innovatsion 
jihatlari chuqur tahlil qilingan. Shuningdek, unda mamlakat iqtisodiyotida qurilish sohasining barqaror o‘sishini ta’minlash, 
mahalliy resurslardan samarali foydalanish va ishlab chiqarish samaradorligini oshirishga qaratilgan ilmiy asoslangan 
taklif va tavsiyalar ishlab chiqilgan.

Kalit soʻzlar: qurilish, smeta, iqtisodiyot, resurs, investitsiya.

Abstract: This article presents an in-depth analysis of the activities and services carried out in the construction sector, their 
integration with other branches of the national economy, and the innovative aspects of implementing modern technologies. 
Furthermore, the study proposes scientifically grounded recommendations aimed at ensuring the sustainable development 
of the construction industry, optimizing the use of local resources, and enhancing production efficiency.

Key words: construction, cost estimate, economy, resource development, investments.

Аннотация: В данной статье проведён глубокий анализ выполняемых работ и предоставляемых услуг в 
строительной отрасли, их интеграции с другими секторами национальной экономики, а также инновационных 
аспектов внедрения современных технологий. Кроме того, в статье разработаны научно обоснованные 
предложения и рекомендации, направленные на обеспечение устойчивого развития строительной отрасли, 
эффективное использование местных ресурсов и повышение производственной эффективности.

Ключевые слова: строительство, смета, экономика, ресурс рост, инвестиции. 

K I R I S H 
Qurilish tarmog‘i mamlakatda ijtimoiy-iqtisodiy taraqqiyotni ta’minlashda iqtisodiyotni harakatga keltiruvchi 

lokomotiv tarmoqlardan biri hisoblanadi. Qurilish tarmog‘i ishlab chiqarish va xizmat ko‘rsatish binolari hamda 
inshootlari, ijtimoiy soha obyektlari, turarjoy binolari, kommunal va maishiy xizmat ko‘rsatish inshootlari, 
muhandislik kommunikatsiyalarini bunyod etish orqali jamiyat taraqqiyotiga o‘z hissasini qo‘shadi.

Shu sababli mamlakatimizda qurilish obyektlariga ajratilgan mablag‘lardan oqilona va samarali 
foydalanishni tashkil etishga yo‘naltirilgan ilmiy izlanishlar olib borish, innovatsion g‘oyalar ishlab chiqish hamda 
ilmiy asoslangan taklif va tavsiyalar tayyorlash o‘ta muhim vazifa hisoblanadi.

Ushbu maqolada qurilish obyektining qiymatini shakllantirish, uning tannarxiga ta’sir etuvchi omillarni 
o‘rganish, rivojlantirishning zamonaviy yo‘nalishlari va mavjud muammolari iqtisodiy jihatdan tahlil qilingan. 
Tadqiqotning asosiy maqsadi — qurilish obyekti smeta qiymatini shakllantirishning metodologik asoslarini 

takomillashtirish bo‘lib, shu yo‘nalishda ilmiy asoslangan taklif va tavsiyalar ishlab chiqish maqsadida amaliyotga 
oid yetakchi ilmiy manbalardan foydalanilgan, global va milliy darajadagi tajribalar tahlil qilingan.

M A V Z U G A  O I D  A D A B I Y O T L A R  S H A R H I
Qurilish iqtisodiyoti va qurilishda bahoni shakllantirish, bozor iqtisodiyoti sharoitida qurilishda joriy narxlarni 

belgilash muammolari bo‘yicha xorijiy olimlar, ya’ni V.D. Ardzinov, V.M. Vasilev, Yu. Panibratov, V.R. Dorojkin 
hamda I.K. Salimdjanovlar tomonidan ko‘plab ilmiy tadqiqot ishlari olib borilgan.

Respublikamizda mustaqillik yillarida qurilishda bahoni shakllantirish va smeta ishi mavzusida deyarli 
tadqiqot ishlari amalga oshirilmagan. Ammo I.X. Davletov, V.U. Yodgorov, D.Ya. Butunov va E.B. Haitovlar 
tomonidan qurilishda bahoni shakllantirishning resurs usuli, qurilishda resurslarga narx belgilash tamoyillari, 
ularning uslubiy asoslari hamda tashkiliy masalalari o‘rganilgan.

Shuningdek, qurilish obyektining smeta qiymatini shakllantirish bo‘yicha ilmiy tadqiqot olib borgan olimlar 
orasida V.D. Ardzinovning “Smeta ishi qurilishda. O‘quv qo‘llanma” asari qurilishda smeta tuzish va narxlarni 
shakllantirish masalalariga bag‘ishlangan bo‘lsa, N.I. Baranovskayaning “Qurilishda smeta ishi asoslari” kitobi 
smeta tuzishning nazariy va amaliy jihatlarini yoritadi. A.I. Deyeva esa “Narx shakllantirish: o‘quv qo‘llanma” 
asarida narxlarni shakllantirish va smeta tuzish usullari haqida muhim ma’lumotlarni keltirgan.

Ushbu olimlarning asarlari qurilishda smeta qiymatini aniqlash va narxlarni shakllantirish sohasida muhim 
ilmiy manba hisoblanadi.

T A D Q I Q O T  M E T O D O L O G I YA S I 
Tadqiqot metodologiyasi sifatida Oʻzbekiston Respublikasi qonunlari, Vazirlar Mahkamasi qarorlari, 

Prezidentimiz Sh.M. Mirziyoyevning farmonlari va ilmiy asarlari, Davlat arxitektura va qurilish qoʻmitasi 
tomonidan joriy etilgan me’yoriy hujjatlar, Oʻzbekiston Respublikasida qurilish smetasini shakllantirish bo‘yicha 
hujjatlar, mamlakatimiz va xorijiy olimlarning ilmiy ishlari, shuningdek, qurilishda bahoni shakllantirish faoliyatiga 
oid chop etilgan iqtisodiy adabiyotlar asos qilib olingan.

T A H L I L  V A  N A T I J A L A R
Smeta qiymati — bu qurilish obyektini barpo etish uchun zarur bo‘lgan barcha moddiy-texnik resurslar, 

mehnat sarfi hamda moliyaviy xarajatlarning kompleks yig‘indisidir. U loyiha-smeta hujjatlari asosida 
aniqlanadi va investitsiya hajmini belgilash, pudratchi tashkilotlar bilan hisob-kitoblarni amalga oshirish, davlat 
ekspertizasidan o‘tish, qurilish ishlari uchun moliyalashtirish manbalarini shakllantirish, shuningdek, xarajatlarni 
rejalashtirish va monitoring qilish jarayonlarida asosiy iqtisodiy hujjat sifatida xizmat qiladi.

Smeta qiymati, shuningdek, loyiha samaradorligini aniqlash va uning iqtisodiy jihatdan maqsadga 
muvofiqligini baholashda ham muhim ahamiyat kasb etadi. Qurilish obyektining smeta qiymati tarkibi 
quyidagilardan iborat (1-jadval):

1-jadval. Qurilish obyekti smeta qiymatining tarkibi

№ Xarajatlar nomi Foizda ulushi (100%)

1 To‘g‘ri xarajatlar 70-80%

2 Egri xarajatlar 15-20%

3 Boshqa  xarajatlar 5-10%

Keltirilgan ma’lumotlarni tahlil qiladigan bo‘lsak, obyektning smeta qiymatining taxminan 70 foizini to‘g‘ri 
xarajatlar tashkil etadi. Bunga, avvalo, asosiy qurilish ishlari (poydevor, karkas, devorlar, tom va pardozlash 
ishlari) hamda montaj ishlari (kommunikatsiya tarmoqlari, muhandislik tizimlari, lift va yoritish qurilmalari) kiradi. 
Ushbu xarajatlar bevosita qurilish obyektining fizik hajmining shakllanishiga xizmat qiladi va binoning funksional, 
texnik hamda estetik talablarga javob berishini ta’minlaydi.

Ilmiy yondashuvda to‘g‘ri xarajatlar — bu ishlab chiqarish (yoki qurilish) jarayonida bevosita iste’mol 
qilinadigan mehnat, materiallar va texnik resurslar qiymatining yig‘indisidir. Ular obyektdagi real qurilish ishlarini 
bajarishga qaratilgan bo‘lib, smeta qiymatining asosiy qismini tashkil etadi va tarkibiga quyidagilar kiradi (2,3,4-
jadval).



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 1017

2025-yil, sentyabr.  № 9-son.

2-jadval. To‘g‘ri xarajatlar tarkibi
№ Xarajat nomi Tarkibiy qismlar Foizda ulushi

1 Materiallar va buyumlar

• Asosiy materiallar (sement, g‘isht, po‘lat)
• Yordamchi materiallar
• Yarim tayyor buyumlar
• Konstruksiyalar va detallar

40-50%

2 Mehnat haqi

• Asosiy ishchilar ish haqi
• Qo‘shimcha ish haqi
• Ijtimoiy sug‘urta badallari
• Ustalar va brigadirlar haqi

15-20%

3 Mashina va mexanizmlar

• Qurilish mashinalari ijarasi
• Yoqilg‘i va energiya
• Texnik xizmat ko‘rsatish
• Amortizatsiya

10-15%

3-jadval. Egri xarajatlar tarkibi
№ Xarajat turi Tarkibiy qismlar Foiz ulushi

1 Umumiy qurilish 
xarajatlari

• Boshqaruv apparati • Ofis va aloqa xarajatlari
• Transport xarajatlari • Kommunal to‘lovlar 12-18%

2 Foyda va to‘lovlar • Qurilish tashkiloti foydasi • Soliq to‘lovlari
• Litsenziya va sertifikat • Sug‘urta to‘lovlari 8-12%

4-jadval. Boshqa xarajatlar tarkibi
№ Xarajat turi Tarkibiy qismlar Foiz ulushi

1 Loyihalash ishlari • Arxitektura loyihasi• Konstruktiv loyiha
• Muhandislik tizimlar • Smeta hujjatlari 3-8%

2 Nazorat va ekspertiza • Texnik nazorat • Davlat ekspertizasi
• Sifat nazorati • Ekologik baholash 1-3%

3 Kutilmagan xarajatlar • Narx o‘zgarishi • Qo‘shimcha ishlar
• Force-major holatlar • Inflyatsiya hisobi 3-5%

Keltirilgan ma’lumotlarni tahlil qilish shuni ko‘rsatadiki, smeta qiymatining 70–80 foizgacha bo‘lgan qismini 
to‘g‘ridan-to‘g‘ri xarajatlar tashkil etadi. Bu xarajatlar tarkibiga bevosita qurilish jarayonida ishtirok etuvchi ishchi 
kuchi, qurilish materiallari, texnik jihozlar va mexanizmlar, shuningdek, ularni yetkazib berish va o‘rnatish bilan 
bog‘liq sarf-xarajatlar kiradi. Qurilish firmasi faoliyati misolida, ushbu to‘g‘ridan-to‘g‘ri xarajatlar qurilayotgan 
obyektlarning hajmi va murakkabligiga bog‘liq ravishda smeta qiymatining asosiy qismini egallaydi.

Masalan, turarjoy majmuasi yoki ko‘p qavatli binolarni barpo etayotgan qurilish firmasi uchun poydevor 
quyish, temir-beton konstruksiyalarni o‘rnatish, pardozlash ishlari va muhandislik-kommunikatsiya tizimlarini 
yotqizish xarajatlari ishlab chiqarish xarajatlarining eng katta qismini tashkil etadi. Bu xarajatlarning miqdoriy 
tahlili firmalarga loyihalash bosqichidayoq moliyaviy resurslarni samarali rejalashtirish hamda ortiqcha yoki 
keraksiz sarf-xarajatlarning oldini olish imkonini beradi.

yilning may oylariga kelib, O‘zbekistonga kirib kelayotgan yillik qurilish materiallari import hajmi taxminan 
225 million AQSh dollarini tashkil etdi (5-jadval). 

5-jadval. Oʻzbekistonning qurilish materiallarining importi bo‘yicha tahlili
Mahsulot guruhi Asosiy ko‘rsatkichlar

Sement, qurilish oynasi, shisha 
tolasi, mineral momiq

Import hajmi yuqori bo‘lgan va davlat tomonidan mahsulotlarning ichki ishlab 
chiqarishini oshirish orqali bu hajmni qisqartirish rejalashtirilmoqda .

Keramika va PVX profillar 2023-yil Ichoragida eksport hamda import hajmlari o‘smoqda, shuning bilan bir 
qatorda ichki ta’minot kuchaymoqda .

Gipsokarton, keramik plitka, oboy, 
santexnika buyumlari

2023-yilda import hajmi sezilarli darajada kamaygan (import o‘rnini bosuvchi 
ishlab chiqarish 3,9 barobar o‘sdi, ya’ni import hajmi ~302 mln $ kamaygan) .

Importdagi asosiy ulushni sement, oynalar, PVX profillar, gipsokarton va prefabrik qurilish modullari tashkil 
etadi. Shuningdek, bu segmentda Xitoy, Rossiya va Turkiya asosiy yetkazib beruvchi davlatlar sifatida ajralib 
turadi. Shu bilan birga, mamlakatda mahalliy ishlab chiqarish bazasining kengaytirilishi – ayniqsa, sement, 
keramik plitka va qurilish oynalari bo‘yicha – importga bog‘liqlikni kamaytirishga yordam bermoqda.

Umuman olganda, hozirgi davrda qurilish materiallari importi hali ham muhim masala bo‘lib qolayotganiga 
qaramay, davlatning strategik siyosati va sanoat tarmoqlariga yo‘naltirilayotgan investitsiyalar kelgusida 
import hajmini kamaytirish, mahalliy resurslardan samarali foydalanish hamda ichki iqtisodiy mustaqillikni 
mustahkamlash uchun muhim sharoit yaratmoqda.

Qurilish jarayonida zamonaviy texnika va texnologiyalarning yetarli darajada keng joriy qilinishi istiqbolda 
sohaning raqobatbardoshligini oshirish imkonini beradi. Hozirda ayrim texnik vositalar eskirgan yoki sig‘imi 
past bo‘lgani sababli, pudratchi tashkilotlar ko‘pincha texnika vositalaridan ijarada foydalanishadi. Kelgusida 
ushbu ehtiyojlarni qisqartirish uchun modernizatsiya jarayonlarini jadallashtirish, texnik bazani mustahkamlash 
va innovatsion mexanizmlarni bosqichma-bosqich tatbiq etish rejalashtirilmoqda.

Shuningdek, texnik vositalar ijarasi bilan bog‘liq xarajatlarni dastlabki loyiha-smeta hujjatlarida to‘liq 
inobatga olish, normativ bazani real bozor sharoitiga moslashtirish orqali smeta qiymatining aniqroq va 
asosli shakllanishiga erishish mumkin. Bu esa loyihalarning moliyaviy natijadorligini oshirish, investitsiyaviy 
jozibadorligini kuchaytirish va iqtisodiy samaradorligini yanada ta’minlashga xizmat qiladi.

Kelgusida texnik vositalar, maxsus mexanizmlar, ko‘tarish uskunalari va muhandislik infratuzilmasiga oid 
mashina-soat sarflarini hisoblashda yangilangan yondashuvlar joriy etilishi smeta va real xarajatlar o‘rtasidagi 
tafovutni minimallashtirish imkonini beradi. Shunday yondashuvlar natijasida qurilish tugallangach, smeta 
va real qiymatlar o‘rtasidagi farq sezilarli darajada kamayadi, bu esa investitsiya loyihalarining barqarorligini 
ta’minlaydi.

Bundan tashqari, resurs usulida tuziladigan smetalarning real bozor narxlari bilan uyg‘unlashtirilishi, 
texnik infratuzilmaning to‘liq inobatga olinishi loyihalarning davlat ekspertizasi jarayonlarini tezlashtirish, 
moliyalashtirish samaradorligini oshirish va shartnoma jarayonlarida barqarorlikni mustahkamlashga yordam 
beradi. Natijada, qurilish ishlari uzluksiz olib borilishi hamda iqtisodiy va investitsiyaviy samaradorlikning yuqori 
darajasi ta’minlanadi.

X U L O S A  V A  T A K L I F L A R
Qurilish smetalarini shakllantirish jarayonida texnika va texnologiyalar bilan bog‘liq xarajatlarni to‘liq va 

aniq hisobga olish kelgusida sohaning samaradorligini oshirishga xizmat qiladi. Amaliyotda ko‘plab qurilish 
tashkilotlari zamonaviy texnika vositalaridan foydalanishga intilmoqda, ba’zi hollarda esa ijaraga olinadigan 
texnika orqali ishlar amalga oshirilmoqda. Ushbu xarajatlarni smeta hujjatlarida to‘liq aks ettirish, me’yorlarni 
real bozor sharoitiga moslashtirish loyihalarning moliyaviy barqarorligini yanada mustahkamlash imkonini 
beradi.

Prognozlarga ko‘ra, texnik vositalar bilan bog‘liq xarajatlarni puxta hisobga olish orqali obyekt qurib 
bitkazilgach, smeta qiymati va haqiqiy sarflangan mablag‘lar o‘rtasidagi tafovut minimal darajaga tushiriladi. Bu, 
o‘z navbatida, loyiha qiymatini aniq belgilashga, moliyaviy rejalarni samarali tuzishga va investitsion dasturlarni 
ishonchli amalga oshirishga yordam beradi.

Shuningdek, smeta va real xarajatlar uyg‘unligi ta’minlanganda loyihalarning davlat ekspertizasidan o‘tish 
jarayoni tezlashadi, moliyalashtirish barqarorligi kuchayadi va qurilish muddatlari qisqaradi. Natijada, sohada 
zamonaviy texnologiyalarni joriy etish va texnik bazani mustahkamlash bo‘yicha bosqichma-bosqich ijobiy 
o‘zgarishlar yuzaga kelishi kutilmoqda.

Shu bois, qurilish obyektlarining smeta qiymatini shakllantirishda texnika va texnologiyalar bilan bog‘liq real 
bozor sharoitlarini, ularning ijaraviy xarajatlarini va zamonaviy texnologik yechimlarni chuqur tahlil qilgan holda 
hisobga olish zarur. Bu esa loyihalarning iqtisodiy samaradorligini ta’minlash, moliyaviy intizomni kuchaytirish 
va qurilish jarayonining sifatli hamda o‘z vaqtida amalga oshirilishiga xizmat qiladi.

Ushbu muammolarni bartaraf etish uchun quyidagilarni amalga oshirish zarur:
Bozor narxlarini inobatga olish
Texnika ijarasi xarajatlarini smetaga kiritish
Normativlarni yangilash
Raqamli texnologiyalar joriy etish
Mutaxassislar malakasini oshirish
Mahalliy ishlab chiqarishni qo‘llab-quvvatlash
Yuqorida keltirilgan takliflar natijasida qurilish tarmog‘ining samaradorligi oshib, iqtisodiy rivojlanish va 

aholining turmush darajasi yaxshilanadi.

